
   Vátryggingafélagið V v. Frjálsrar ábyrgðartryggingar P    
 

 
 

Starfsmaður festi hægri fót á lokfestingu gufuketils og snéri sig þ. 27.9.2006 
 

Gögn. 
1. Málskot móttekið þ. 24.2.2012 ásamt fylgiskjölum 1-11 
2. Bréf V dags. 17.3.2012 ásamt fylgiskjali 

 

Málsatvik. 

M starfar sem viðhaldsmaður hjá P og varð fyrir því að festa hægri fót sinn á lokfestingu 
gufuketils og varð fyrir snúningsáverka á hægra hné. M telur að slysið megi rekja til ófullnægjandi 
aðstæðna á vinnustað og bein orsakatengsl séu á milli saknæmra aðstæðna á vinnustað og þess að 
M varð fyrir tjóni. Þá segir M að vinnupallur sem unnið var á í umrætt sinn hafi verið 
ófullnægjandi. V hafnar bótaskyldu og segir að M sé lærður bifvélavirki og hafi unnið hjá P frá 
árinu 1998. V segir að lokfestingin sem M festi sig í sé hluti varanlegs og venjulegs búnaðar 
gufuketilsins og sé þessi umbúnaður ekki andstæður lögum eða reglugerðum. Þá bendir V á að 
ekki hafi verið um fall að ræða úr hæð sbr. lýsingu á tildrögum slyssins.  

 

Álit. 

Í tilkynningu um slysið segir M. ”Var að vinna uppá gufukatlinum í P. Festi hægri fótinn í 
lokfestingunni snérist á hné svo að liðþófi rifnaði.” Ekki hefur verið sýnt fram á að eitthvað hafi 
verið athugavert við aðstæður á verkstað eða búnað umrædds gufuketils. Þá hefur ekki verið sýnt 
fram á að slys M stafi af atriðum sem P ber skaðabótaábyrgð á.  Af þeim sökum á M ekki rétt á 
bótum úr frjálsri ábyrgðartryggingu P hjá V. 

 

Niðurstaða. 

M á ekki rétt á bótum úr frjálsri ábyrgðartryggingu P hjá V.  
 

Reykjavík  30.3 2012. 

Rúnar Guðmundsson hdl. 

         Þóra Hallgrímsdóttir hdl.   Jón Magnússon hrl.   
 


